
 

 

Autonomia-erkidegoa, lehentasunezkoa Taldearen Wealth Management zerbitzuen 
garapenean 
 

Kutxabankek ondare-kudeaketaren alde egin du 
Andaluzian, Malagako irekierarekin 
 
2025ean, bere ondare-kudeaketa aurreratuko negozioa % 20 inguru hazi zen eskualdean, eta 
70 kudeatzaile espezializatu baino gehiagok artatzen dute 

 
Gaitasunetan eta talentuan egiten duen inbertsioari eustea aurreikusten du, bere zerbitzua 
Andaluziako beste hiriburu batzuetara zabalduz eta, 2026an, lanean hasiko diren berriekin 
taldea % 11 baino gehiago handituz 

 
2026.05.19. Kutxabankek bere ondare-kudeaketako estrategia bultzatzen jarraitzen du Andaluzian, 
Malagan presentzia hedatuz bulego eta lantalde berriarekin, eta bertatik zerbitzu aditua ematen die 
eskualdeko ondare handiko bezeroei.  
 
Finantza-taldeak bere Wealth Management unitatearen bidez garatzen du zerbitzu hori, zeinak 
koordinatzen dituen banka pertsonala, proposamen berri baten sarea (Premium Banka), eta banka 
pribatua —Fineco Kutxabank Banka Pribatua izenez onartua—, espezializazioan eta bezeroarekiko 
hurbiltasunean oinarritutako ikuspegi komunarekin.  
 
Wealth Management-en babespean, Malagako bulegoak zerbitzua ematen die bai Premium 
Bankako bezeroei —400.000 euro eta milioi bat euro artean dauden ondareetara bideratua eta 
finantza-plangintzako proposamen diferentzial batekin— eta bai banka pribatuko bezeroei, Fineco 
Kutxabank Banka Pribatuaren bitartez, sofistikazio-maila handiagoa eta laguntza oso 
pertsonalizatua eskatzen duten ondare handietan oinarrituta. 
 
Malaga, bereziki, Espainia-hegoaldeko finantza-gune garrantzitsuenetako bat da bere enpresa-
dinamismo, inbertsio-erakarpen eta aurrezki pribatuaren hazkundeagatik. Bere bulegoa irekita, 
Kutxabankeko Wealth Management zerbitzuaren helburua da “bezeroarengandik are hurbilago 
egotea, aholkularitza espezializatuarekin laguntzea eta ondarea planifikatzeko eta kudeatzeko 
zerbitzu integrala eskaintzea, gero eta konplexuagoa eta zorrotzagoa den merkatu-ingurunean”, 
azaldu du Joseba Orueta Kutxabankeko Wealth Managementeko zuzendariak.  
 
Andaluzia, taldearen Wealth Management zerbitzuetarako lehentasunezkoa  
Andaluzia Espainian dinamismo ekonomiko eta ondare-hazkunde handiena duen eskualdeetako bat 
da, eta lehentasunezko lurraldea da Kutxabankeko Wealth Management zerbitzuak garatzeko.  
 
2025ean, bere ondare-kudeaketa aurreratuko negozioa % 20 inguru hazi zen Andaluzian, eta 70 
kudeatzaile espezializatu baino gehiagoko talde batek artatzen du. Fineco Kutxabank Banka 
Pribatuaren kasuan, hazkundea % 25 handitu zen, garatzeko gaitasun handiko merkatuan duen 
posizionamendua sendotuz. Horrez gain, taldeak ondare-kudeaketako beste eremu batzuk –
kudeaketa kolektiboa eta pertsonalizatua– garatzen ditu bere txikizkako edo xehekako sarearen 
bidez. 
 
Erakundeak gaitasunetan eta talentuan egiten duen inbertsioari eustea aurreikusten du, 
zerbitzuaren kalitatea handitzen jarraitzeko eta datozen urteetan beren ondarearen kudeaketan 
gero eta bezero gehiagori laguntzeko. Izan ere, Malagan irekitzearekin batera, Wealth Management 
taldea indartu egin da Andaluzian, 2026an 8 profesional berri sartu baitira —egungo 



 

 

lantaldearekiko % 11 baino gehiago—, eta zerbitzua pixkanaka Andaluziako beste hiriburu 
batzuetara zabaltzeko aurreikuspena dago. Horrela, Kordoban bere zerbitzuak sendotu ondoren, 
taldeak beste urrats bat egin du Andaluzian negozio hori hazteko bide-orrian.  
 
Fineco Kutxabank Banka Pribatuaren kasuan —Andaluzian bi hamarkada baino gehiago daramatza 
eta zortzi bulego ditu Espainian —, bere lantaldea bikoiztu egingo du eskualdean lurralde-
hedapenerako planaren barruan, “espezializazioaren eta hurbiltasunaren aldeko apustu 
iraunkorrari erantzuteko, aholkularitza aditua bezero bakoitzaren beharretara egokitutako 
inbertsio-tresna eta -irtenbideekin konbinatuz”, azaldu du Daniel Irezabalek, Fineco Kutxabank 
Banka Pribatuko CEOak. 
 
Aholkularitza espezializatua, finantza-plangintza eta inbertsio-irtenbide dibertsifikatuak 
Kutxabankeko Wealth Management zerbitzuek ondare-behar aurreratuak dituzten bezeroentzako 
proposamen integral bat eskaintzen dute, aholkularitza espezializatua, finantza-plangintza eta 
inbertsio-irtenbide dibertsifikatuak konbinatzen dituena.  
 
Ereduak bezeroaren helburuetan —ondarearen zaintza eta hazkundea eta finantza-antolamendua 
bizi-zikloan zehar— jartzen du arreta, laguntza pertsonalizatuaren bidez.  
 
Fineco Kutxabank Banka Pribatuak, bestalde, banka pribatua egiteko modu bat eskaintzen dio 
eredu horri, eta boutique-ikuspegia —bezeroaren helburuetan soilik oinarritua— eta EBZk 
ikuskatutako finantza-sistemako banku kaudimendunenaren gaitasunak konbinatzen ditu, 
arintasuna, hurbiltasuna eta indar instituzionala uztartuz. 
 
Kutxabank laugarren kudeatzailea da ondarearen kudeaketan, 45.200 M€ baino gehiagoko ondarea 
baitu balantzetik kanpoko baliabideetan (inbertsio-funtsak, eskuordetutako zorroak eta 
aurreikuspena). 
 

 

 

 

 

 

 

 

 

 


